
Årsmelding 2007 
 
Aardalens Venner har no lagt bak seg det 2. driftsåret. Ved utgangen av 2007 var det registert 68 
enkeltmedlemmar, og eitt firmamedlemskap. Medlemsgrunnlaget trur vi er monaleg større. Såleis 
håpar vi at fleire medlemmar vil melde seg når arbeidet på bygningane i Aardalen blir oppstarta 
denne våren. 
 
Siste året har Aardalens Venner hatt dette styret: 
       

Leiar:  Jan Hammersvik 
Nestleiar: Kaare Aardal 
Skrivar:  Marianne Stender 
Kasserar: Terje Hovden 
Styremedlem: Per Arne Berge 

 
Styret har i alt hatt 8 styremøter, men det har også vore ein del avklaringar på telefon sidan styret 
har vore spreidd i landsdelen. Mange viktige saker har vore oppe til handsaming. Året byrja med å 
søkje om midlar frå både frå offentlege og private institusjonar. Utan økonomiske tilskot er det 
dessverre slik at vennelaget ikkje kan få gjort stort med bygningane i Årdalen. Både våningshuset og 
kårhuset har stor trong for utvendig vedlikehald, og dette arbeidet har naturlegvis fyrsteprioritet for å 
hindre meir omfattande skadar.  
 
Avtale med grunneigarane vart underteikna i januar 2007. Avtala var heilt nødvendig å ha på plass 
både for grunneigarane og vennelaget. Parallelt med dette utarbeidde styret vedtekter for Aardalens 
Venner, og desse vart stadfesta av årsmøtet 25.3.2007. Dermed kunne Aardalens Venner registrast 
i Brønnøysundregisteret, og fekk 9. juni organisasjonsnr. 991 261 818.  
 
På siste årsmøte tilbaud Inge Bakke seg og lage ei heimeside for Aardalens Venner. Det gjekk ikkje 
mange dagane før ei flott heimeside var på plass. Seinare har Inge vedlikehalde sida på ein svært 
god måte, slik at medlemmar og andre kan få informasjon om kva som skjer i Aardalen. Styret 
oppmodar alle om å gå inn på www.aardalensvenner.org og gjere seg kjende med innhaldet. 
 

Arbeidet med torvhuset på reina nedanfor 
Libberstøylen nærmar seg slutten. Etter at 
kraftige sperrer, trodbord og papp var 
frakta sjøvegen til Rydjajorda, måtte alt 
berast til fjells. Dette var både tungt og 
kjekt (sjå heimesida). Murane på torvhuset 
måtte delvis takast ned og ordnast før 
sperrer og tak kunne leggast. Det står att 
å legge takhellene slik at dei tekkjer godt.  

 
Nedste gavlveggen på kårhuset i Aardalen måtte mellombels tettast med presenning for å hindre 
vidare rotskade på tømmeret. Den eldste delen av kårhuset er tømra, og kledd utvendig. Dette er ein 
tradisjonell måte å gjere det på i vårt distrikt med mykje slagregn. Same byggemåte er elles nytta på 
våningshuset, men her er kledninga betre. 
 
Det er kjøpt inn og montert eige låssystem for bygningane i Aardalen, og eit straumaggregat på 2 
kW er kjøpt slik at vi kan bruke elektrisk verkty og få godt lys når arbeidet tek til. 
 
I 2007 fekk Aardalens Venner støtte frå fylgjande offentlege og private institusjonar: 
 

27.6. Selje kommune – kulturmidlar kr   5 000,- 
6.11. Sparebanken Vest – gåve almennyttige føremål kr 10 000,- 
19.11. Stad Landskap – tilskot områdetiltak kr 15 000,- 
19.12. Sogn og Fjordane fylkeskommune – kulturmidlar kr 50 000,- 

 Til saman kr 80 000,- 

I tillegg har Aardalens Venner fått tilsagn om kr 65 000,- i såkalte SMIL-midlar. Dette vert utbetalt på 
grunnlag av dokumenterte utgifter. 
 
Ein del av midlane er alt brukte til å kjøpe inn materialar til vøling av taket på våningshuset, og vi 
startar 2008 med om lag kr 60 000,- på bok. Planen er no å setje våningshuset i god stand utvendig 
slik at det er tett. Samstundes er det viktig at husa så langt råd er får same utsjånad og standard 
som tidlegare. Derfor har det vore viktig å skaffe brukt teglstein av same type når taket skal setjast i 
stand. Gjennom annonsering har vennelaget fått tak i brukt teglstein både på Bryggja og Halsør. 
Dette må fraktast til Skårbø og klargjerast til transport med helikopter. Det same gjeld materialen 
som er innkjøpt.  
 
Neste fase blir å lage og setje inn vindauge av same type som sto der tidlegare, og å legge ny 
kledning der det er behov. Vindauga som stod i huset var tekne vare på, men var i så dårleg stand at 
alle må fornyast. Reidulf Ervik har teke på seg å produsere desse. Når taket er vølt, skorsteinen ført 
gjennom taket, vindauge skifta og kledning lagt om, vil våningshuset utvendig framstå om lag slik det 
var i den tida det budde folk der. Tunet må også ordnast sidan bakkemuren har rasa ut. Dette skal 
bli kjekt dugnadsarbeid. 
 
Utedoen er vi i gang med å setje i stand. Med arbeidsfolk og besøkande 
på garden må vertskapet kunne tilby eit «anstendig avtrede».  
 
Utvendig vøling av kårhuset må vente til det er økonomisk mogeleg å 
starte dette. Men det er mange andre oppgåver som kan gjerast med 
små midlar og god dugnadsånd.  
 
Døme på slike prosjekt er rydding i geitefjøset og registrering av alle «lausøyre» i Aardalen. På sikt 
håpar vi at noko av dette kan bli utstilt i bygningane. Det er m.a. ein del reiskapar som ikkje lenger er 
i bruk, og som berre av den grunn treng takast vare på. 
 
Aardalens Venner har fått tilbod om å overta ei driftsbygning i Flister. I byggemåte, alder og storleik 
er denne bygninga lik den som sto i Aardalen tidlegare. Håpet er at vi kan ta vare på denne  
bygninga der ho står til vi har høve til å flytte bygget til Aardalen.  
 
Det er altså mange prosjekt som står på vent. Om vi lukkast med alt, er både eit spørsmål om 
økonomi og at vi greier å halde ut. Så langt har det ikkje vore vanskeleg å få velvilje til prosjekta i 
Aardalen, men tilskota har så langt vore for små til å setje i gang arbeid som monnar. Framover vil 
dugnadsarbeid vere viktig for vennelaget, fordi offentlege tilskot oftast føreset ein viss eigenkapital. 
Eigenkapital vil i hovudsak vere dugnadstimar. Vennelaget er derfor svært avhengige av 
medlemmane og andre sin velvilje når det er trong for hjelp.  
 
Til sist: Alle føler vel at arbeidet i Aardalen endå ikkje er komme skikkeleg i gang. Kanskje blir 2008 
eit vendepunkt. Vi håpar at flest mogeleg nyttar Aardalen framover, og at mange kan finne glede i å 
bli med på dugnader når vi har behov for det. 
 
 
Selje, 6. mars 2008 
 
For styret i Aardalens Venner 

 Taket på våningshuset Gavlvegg på kårhuset Dugnadsrast 


